
 
საქართველოს მთავრობის

დადგენილება №82

2024 წლის 18 მარტი

ქ. თბილისი

 
„GOGC Trading SA-ის“ მიერ საქონლისა და მომსახურების შესყიდვების სპეციალური წესის

დამტკიცების შესახებ
მუხლი 1
„სახელმწიფო შესყიდვების შესახებ“ საქართველოს კანონის  მე-3 მუხლის პირველი პუნქტის „ა.თ“
ქვეპუნქტის შესაბამისად, დამტკიცდეს თანდართული „GOGC Trading SA-ის“ მიერ საქონლისა და
მომსახურების შესყიდვების სპეციალური წესი“.
მუხლი 2
დადგენილების მოქმედების ვადა განისაზღვროს 2024 წლის 31 დეკემბრის ჩათვლით.
მუხლი 3
დადგენილება ამოქმედდეს გამოქვეყნებისთანავე.

საქართველოს პრემიერ-მინისტრი ირაკლი კობახიძე

„GOGC Trading SA-ის“ მიერ საქონლისა და მომსახურების შესყიდვების სპეციალური წესი
მუხლი 1. ზოგადი  დებულებები

1. „GOGC Trading SA-ის“ მიერ საქონლისა და მომსახურების შესყიდვების სპეციალური წესი“
(შემდგომში – წესი) შემუშავებულია „სახელმწიფო შესყიდვების შესახებ“ საქართველოს კანონის მე-3
მუხლის პირველი პუნქტის „ა.თ“ ქვეპუნქტის შესაბამისად და ადგენს „GOGC Trading SA-ის“ მიერ
საქონლისა (დანართი №1) და მომსახურების (დანართი №2) შესყიდვების სპეციალურ წესს.

2. ამ წესის მიზანია, შემსყიდველი ორგანიზაციის საქმიანობის სპეციფიკიდან გამომდინარე, საქონლისა
და მომსახურების შესყიდვების პროცედურების გამარტივება, სახელმწიფოებრივი ან/და
საზოგადოებრივი მნიშვნელობის ღონისძიებათა შეუფერხებლად გატარება.

3. შესყიდვა, რომელზეც არ ვრცელდება ეს წესი, რეგულირდება „სახელმწიფო შესყიდვების შესახებ“
საქართველოს კანონითა და შესაბამისი კანონქვემდებარე ნორმატიული აქტებით.

4. შემსყიდველი ორგანიზაციის მიერ შესყიდვების განხორციელების ძირითადი პრინციპებია:

ა) შესყიდვების განხორციელების აუცილებლობა;

ბ) რაციონალურობა;

გ) ეკონომიკური ეფექტიანობა.

მუხლი 2. გამოყენებულ  ტერმინთა  განმარტება

ამ წესში გამოყენებულ ტერმინებს აქვს შემდეგი მნიშვნელობა:

ა) შესყიდვა – შემსყიდველი ორგანიზაციის მიერ ამ წესის დანართ №1-ითა და დანართ №2-ით
განსაზღვრული საქონლისა და მომსახურების შესყიდვა;

ბ) შემსყიდველი ორგანიზაცია – „GOGC Trading SA“;

გ) შესყიდვის ობიექტი – შესასყიდი საქონელი, მომსახურება;

დ) საქონელი – წესის დანართ №1-ში მოცემულ ჩამონათვალში მითითებული საქონლის სახეები;

ე) მომსახურება – წესის დანართ №2-ში მოცემულ ჩამონათვალში მითითებული მომსახურების სახეები;

ვ) მიმწოდებელი – პირი, რომელმაც შემსყიდველ ორგანიზაციასთან დადო ხელშეკრულება შესყიდვის
შესახებ;

ზ) გამარტივებული შესყიდვა – შესყიდვის საშუალება, როდესაც დასაშვებია მიმწოდებლის პირდაპირი
შერჩევა;

თ) ნავთობპროდუქტი – ბენზინი, დიზელის საწვავი, ნავთი, მაზუთი, საზეთი მასალა და სხვა სახის
პროდუქტი, რომელიც მიიღება ნედლი ნავთობის ან/და ნედლი ნავთობისაგან მიღებული პროდუქტის
საფუძველზე ან/და მათი გადამუშავებით, გადამუშავების შედეგად მიღებული ნარჩენების ჩათვლით;

ი) ტრეიდინგი – ნედლი ნავთობის ან/და ნავთობპროდუქტებით ვაჭრობა (ამ წესის მიზნებისთვის,
ვაჭრობაში იგულისხმება შესყიდვა).

მუხლი 3. შემსყიდველი ორგანიზაციის უფლება-მოვალეობები

1. შემსყიდველი ორგანიზაცია უფლებამოსილია:

ა) განახორციელოს ტრეიდინგი;

ბ) შეარჩიოს მიმწოდებელი, გააფორმოს მასთან შესაბამისი შესყიდვის ხელშეკრულება და
თავისუფლად განსაზღვროს ამ ხელშეკრულების პირობები;

გ) განახორციელოს მიმწოდებლის მიერ შესყიდვის ხელშეკრულების პირობების შესრულების
მონიტორინგი;

დ) შეწყვიტოს შესყიდვის ხელშეკრულების მოქმედება ხელშეკრულების შესაბამისად.

2. შემსყიდველი ორგანიზაცია ვალდებულია:

ა) განახორციელოს შესყიდვის პროცედურები ამ წესით გათვალისწინებული პირობების დაცვით;

ბ) საქონლის მიწოდების, მომსახურების გაწევისთანავე აუნაზღაუროს მიმწოდებლებს საქონლის,
მომსახურების ღირებულება, თუ ხელშეკრულებით სხვა რამ არ არის გათვალისწინებული.

მუხლი 4. ინტერესთა კონფლიქტის თავიდან აცილების პირობები

1. ინტერესთა კონფლიქტის თავიდან აცილების პირობები ეხება შესყიდვის პროცედურასთან
დაკავშირებულ შემდეგ საქმიანობებს:

ა) ხელშეკრულების შესრულებაზე კონტროლსა და ზედამხედველობას;

ბ) მიმწოდებლის შერჩევას შესყიდვის შემთხვევაში.

2. ამ მუხლის პირველი პუნქტით განსაზღვრული საქმიანობების განმახორციელებელ პირს ექნება
ინტერესთა კონფლიქტი პრეტენდენტთან ან მიმწოდებელთან, თუ მათ შორის არსებობს საქართველოს
საგადასახადო კოდექსის მე-19 მუხლით გათვალისწინებული ურთიერთობა.

3. თუ შესყიდვაში მონაწილე პრეტენდენტი ან მიმწოდებელი არის სახელმწიფო შემსყიდველი
ორგანიზაცია, ინტერესთა კონფლიქტს ადგილი აქვს იმ შემთხვევაში, თუ შემსყიდველი ორგანიზაციის

ამ მუხლის პირველი პუნქტით განსაზღვრული საქმიანობების განმახორციელებელ ფიზიკურ პირსა და
პრეტენდენტს ან მიმწოდებელს შორის არსებობს საქართველოს საგადასახადო კოდექსის მე-19 მუხლის
მე-2 ნაწილით გათვალისწინებული ურთიერთობა, გარდა ამ ნაწილის „გ“ – „ზ“ ქვეპუნქტებით
გათვალისწინებული ურთიერთობისა.

მუხლი 5. შესყიდვის  საშუალება

1. ამ წესის №1 და №2 დანართებით საქონლის ან/და მომსახურების შესყიდვა ხორციელდება
გამარტივებული შესყიდვის საშუალებით, ამ წესით გათვალისწინებული პირობების დაცვით.

2. საქონლის ან/და მომსახურების შესყიდვის თაობაზე გადაწყვეტილებას შემსყიდველი ორგანიზაციის
წესდებით გათვალისწინებული წესით იღებს შემსყიდველი ორგანიზაციის უფლებამოსილი
პირი/ორგანო.

3. გადაწყვეტილება ტრეიდინგის ან/და ტრეიდინგთან დაკავშირებული საქონლის ან/და მომსახურების
შესყიდვის თაობაზე, კონკრეტული შესყიდვის განხორციელებამდე, უნდა შეთანხმდეს შემსყიდველი
ორგანიზაციის წესდებით განსაზღვრულ უფლებამოსილ პირთან/ორგანოსთან.

მუხლი 6. შესყიდვის ხელშეკრულების დადება

1. ამ წესის დანართ №1-სა და დანართ №2-ში მითითებული საქონლისა და მომსახურების შესყიდვის
მიზნით, შემსყიდველ ორგანიზაციასა და მიმწოდებელს შორის იდება წერილობითი ხელშეკრულება.

2. ამ მუხლის პირველი პუნქტით განსაზღვრული ხელშეკრულება შესაძლებელია, ჩანაცვლდეს
შემდეგი დოკუმენტაციით:

ა) ინვოისით, რომელშიც განსაზღვრული იქნება შესყიდვის ობიექტის დასახელება და შესყიდვის
ობიექტის ღირებულება; ან/და

ბ) შესყიდვის ობიექტის ღირებულების გადახდის დამადასტურებელი დოკუმენტით ან კონკრეტული
სამართლებრივი ურთიერთობის მომწესრიგებელი სხვა სამართლით გათვალისწინებული
დოკუმენტაციით.

3. შემსყიდველს არ აქვს ვალდებულება, საქართველოში მოქმედი შესყიდვების მარეგულირებელი
კანონმდებლობის შესაბამისად, განახორციელოს ბიზნესგეგმის/შესყიდვების გეგმის, ხელშეკრულების,
ფაქტობრივი გადახდებისა და ხელშეკრულების შესრულების მიმდინარეობის ანგარიშის წარდგენა.

მუხლი 7. შესყიდვის შესახებ ხელშეკრულების პირობები

შესყიდვის შესახებ ხელშეკრულების პირობები განისაზღვრება შემსყიდველი ორგანიზაციისა და
მიმწოდებლის მიერ.

მუხლი 8. ცვლილებებისა და დამატებების შეტანის წესი

წესში ცვლილებებისა და დამატებების შეტანა ხდება საქართველოს მთავრობის დადგენილებით.

 

დანართი №1

  „GOGC Trading SA-ის“ მიერ შესასყიდი საქონლის ჩამონათვალი

 

№ საქონლის დასახელება

1 ნედლი ნავთობი

2 ნავთობპროდუქტები

3 ქიმიური მრეწველობის პროდუქტები

4
ნედლი ნავთობის ან ნავთობპროდუქტების გადაზიდვის/ტრანსპორტირების მომსახურების გაწევასთან ან
ტრეიდინგთან დაკავშირებული საქონელი (მათ შორის, შემსყიდველი ორგანიზაციის ოპერირებისთვის საჭირო
საქონელი)

5 საოფისე მანქანა-დანადგარები/ტექნიკა, აღჭურვილობა და საკანცელარიო ნივთები (საბეჭდი ქაღალდის ჩათვლით),
კომპიუტერული და ქსელური მოწყობილობები/აქსესუარები

6 ავტოსატრანსპორტო საშუალებები და მისი ნაწილები (საზეთ-საპოხი მასალისა და საბურავების ჩათვლით)

7 ავეჯი, ავეჯის აქსესუარები და საოჯახო ნივთები/ტექნიკა

8 ღია ბარათები, მისალოცი ბარათები და ნებისმიერი ნაბეჭდი მასალა

9 სასმელი წყალი (მათ შორის, გამაგრილებელი სასმელები)

10 სატელეკომუნიკაციო/ქსელური მოწყობილობები და აპარატურა

11 პირადი ჰიგიენის საშუალებები

12 კომპიუტერული პროგრამები (შესაბამისი ლიცენზიების ჩათვლით), ოპერაციული სისტემები და მათ მხარდაჭერასთან
დაკავშირებული მომსახურებები.

 

 

დანართი №2 

„GOGC Trading SA-ის“ მიერ შესასყიდი მომსახურების ჩამონათვალი

 

 

№ მომსახურების დასახელება

1 ნედლი ნავთობის ან ნავთობპროდუქტების ან ქიმიური მრეწველობის პროდუქტების გადაზიდვასა/ტრანსპორტირებასა
და ტრეიდინგთან დაკავშირებული მომსახურება

2 შემსყიდველი ორგანიზაციის ოპერირებასთან დაკავშირებული მომსახურება

3
ნედლი ნავთობის ან ნავთობპროდუქტების ან ქიმიური მრეწველობის პროდუქტების გადაზიდვის მომსახურების
გაწევასთან დაკავშირებული მომსახურების შესყიდვა (სატერმინალო მომსახურება, გადამზიდავი ტექნიკის ქირავნობა,
გზის მომსახურების გადასახადები და სხვა)

4 ნედლი ნავთობის ან ნავთობპროდუქტების ან ქიმიური მრეწველობის პროდუქტების  გადაზიდვების მომსახურების
გაწევისთვის ან ტრეიდინგისთვის საჭირო დაზღვევის მომსახურება, ჰეჯირება

5
ნედლი ნავთობის ან ნავთობპროდუქტების ან ქიმიური მრეწველობის პროდუქტების  შესყიდვასთან და/ან
გადაზიდვასა/ ტრანსპორტირებასა და ტრეიდინგთან დაკავშირებული და მისგან გამომდინარე საექსპერტო, საინჟინრო,
აუდიტორული, იურიდიული და სხვადასხვა საკონსულტაციო მომსახურება

6
ნედლი ნავთობის ან ნავთობპროდუქტების ან ქიმიური მრეწველობის პროდუქტების შესყიდვასთან, ტრეიდინგთან
და/ან გადაზიდვასთან/ტრანსპორტირებასთან დაკავშირებული საბანკო, საკრედიტო და სხვა საფინანსო
დაწესებულებების მომსახურება

7
ნედლი ნავთობის ან ნავთობპროდუქტების ან ქიმიური მრეწველობის პროდუქტების შემდგომი რეალიზაციისთვის
საჭირო მომსახურება, მათ შორის, საექსპერტო, საინჟინრო, საკონსულტაციო, აუდიტორული, იურიდიული და სხვა

http://www.matsne.gov.ge 30016007010003024475



მომსახურება

8 საფინანსო, იურიდიული (მათ შორის, დოკუმენტების დამოწმებასთან დაკავშირებული მომსახურებები) და
აუდიტორული მომსახურება

9 დაცვის მომსახურება

10 საინფორმაციო, მარკეტინგული, საიმიჯო და სარეკლამო მომსახურება და ასეთი მომსახურების
შესყიდვისათვის/მიღებისათვის აუცილებელი საქონელი და მომსახურება

11 ფინანსური და სხვა რისკების ჰეჯირების მომსახურება

12 პერსონალის სწავლებისა და ტრენინგების მომსახურება

13 საექსპერტო მომსახურება

14 საბაჟო და საბროკერო მომსახურება

15 სატელეკომუნიკაციო მომსახურებები

16 ბიზნესაუთსორსინგის მომსახურება

17 წარმომადგენლობით ხარჯთან დაკავშირებული საქონელი და მომსახურება

18 საბანკო და საინვესტიციო მომსახურებები

19 სადაზღვევო მომსახურებები

20 მონიტორინგსა და კონტროლთან დაკავშირებული მომსახურებები

21 საკონსულტაციო მომსახურებები

22 ინტერნეტმომსახურებები

23 კომპიუტერული ქსელის მომსახურება

24 სხვადასხვა კომერციული მომსახურება

25 ბეჭდვა და მასთან დაკავშირებული მომსახურებები

26 პერსონალის დაქირავებასთან დაკავშირებული მომსახურებები

27 ადმინისტრაციული და საზოგადოებრივი მომსახურებები

28 დასუფთავება და სანიტარიული მომსახურება

29 სატელევიზიო და რადიომომსახურებები

30 სატრანსპორტო საშუალებების ტექნიკური მომსახურება

31 საფოსტო და საკურიერო მომსახურებები

32 ბაზრის კვლევა და ეკონომიკური კვლევა; გამოკითხვები და სტატისტიკა

33 ბიზნესსა და მენეჯმენტთან დაკავშირებული საკონსულტაციო მომსახურებები.

